
ЭФИРДАН КАЙТАВАЗ:   

«Шагыйрь һәм заман. Шагыйрь һәм тормыш.» 
 

 

 

 

 

 

 

 

 

 

 

әңгелеккә үтеп бара торган  

кешелекнең без бер буыны. 

Алып кара,  

өзеп ташлап кара  

чылбырдагы безнең урынны! 

1991 ел, 22 июнь. Яр Чаллы. Радио.  

 

Иҗатына сары сагыш булып... 

 

Чаллы сөйли. Хәерле кич мөхтәрәм тыңлаучыларыбыз!  

Гамир: Кадыйр туган, без кордашлар, икебез дә сугыш еллары балалары. Шуның 

өчен дә синең иҗатыңны чын йөрәктән яратып, шагыйрь буларак җитлегү-өлгерү елың 

белән чын күңелдән кызыксынып, барлап, күзәтеп барам. Дистәләрчә китапларың дөнья 

күрде. 

Сугыш еллары синең иҗатыңа сары сагыш булып кергән. Бүген бу каһәрле сугыш 

башланган көн. Бу көндә ниндирәк тойгылар кичерәсең? 

Кадыйр:  Сугыш дигән әйбер безгә бит ул тумыштан килеп кергән бер афәт. Без 

туганда инде сугыш башланган иде. 1942 ел бит инде ул. Аннан соң шактый гомер үтте, 

ләкин әле менә бүген дә, моңа хәтле, бер дә шул сугышның шаукымы беткәне юк. Күрәсең, 

әниләргә дә, безнең бөтен авылыбызга, халкыбызга бик нык азаплар китергәне өчендер. 

Минем шагыйрь булып китүемнең дә беркадәр өлеше, мәгънәсе шундадыр дип тә уйлыйм 

әле мин. Яза башлаганнан соң минем беренче шигырьләрем дип әйтерлек авыл турында, 

авыр замана турында булды. Сугыш темасы мине бүгенгә кадәр әле ташлап киткәне юк. 

Борчылдыра. Һаман да, атлаган саен дип әйтерлек, закымы сизелеп тора, кулга каләм 

алырга мәҗбүр итә ул. Безнең буын бик ярлылыкта үскәнгә күрә тиешенчә белем дә ала 

алмады. Шуңа күрә бездә интеллигентлык, культуралылык җитеп тә бетми торгандыр, 

чөнки күбрәк эшләргә, тормыш турында кайгыртырга, тамак, өс хакында кайгыртырга туры 

килде. Уку, шул, чамалы гына булды. Безнең буынның бик зур трагедиясе, бик зур югалтуы 

булды бу. Кирәк кадәр нык иттереп белем алалмагач, безнең институтларда укуларыбыз да 

чамалы гына булды. Кайсыдыр читтән торып, кайсыбыз ярты-йорты гына бетерде. Тәрбия 

дә булмады бит инде. Шуның өстенә, ул бит әле, сугыш бетте дип әйтсәк тә, сугыш бит ул 

безнең балаларга күчте. Безнең мәшәкатьләр аларга да калды әле. Теге, ишектәге шакым 

кош шикелле ул сугышның әнә шул авырлыгы, авыр булып үзәккә үткән вакытлары әле 

безнең балаларыбызның да күңелендә эремичә тора дип уйлыйм мин, йогышлы авыру кебек 

буыннан буынга күчә тора. Хәсрәт булып, авырлык булып күчә. Илебез дә арына алмый 

шул сугыштан. Бу турыда үземнең кичерешләр яктырак күренгән бер шигырь укып 

китимме? «Без синеке инде» дип атала ул шигырь: 

…Мәңгелеккә үтеп бара торган  

кешелекнең без бер буыны. 

Алып кара, өзеп ташлап кара  

чылбырдагы безнең урынны! 

 

…Төзәп атты дошман: дөмегәсең! 

Илең ирсез кала... Әтиләр: 

Улларыбыз!– дигән соңгы сүзне  

Илне – безне уйлап әйттеләр. 

 

...Төзүчеләр китте – балта калды,  

игенчеләр китте – буразна.  

Шагыйрь китте – каралары кипте;  

төер торып калды бугазда. 

 

Иркәләргә үрелеп алыр өчен  



алар инде кире кайтмады. 

Бишекләрдән үзебез төшеп җиктек  

туарылып калган атларны. 

 

Әтиләрнең сүзен әйттек башта; 

Алар кылмый калган гамәлне  

кылгач кына, үзебез кара ясап  

мандык үзебезнең каләмне. 

 

Без синеке инде, син – безнеке;  

тоеп тора сине җилкәләр... 

Артыбызда калды суык җилләр,  

каршыбызда нинди җилкәйләр?! 

 

Авыр димим сине, җиңел димим,  

үлчәп булмый сине, Замана. 

Утыз яшькә җиткән егетләрнең  

икенче кат чәче агара. 

 

Бу шигырь 1973 елда язылган. Мин шуңа күрә 30 яшь дип яздым, ул вакытта 30 яшь 

тирәләре булганбыз инде без. Менә шушы 1973 елда да әле безнең сугышка карата булган 

мөнәсәбәт үзебезнең шигырьләрдә бик ярылып ята. Моны кем язганы әллә каян танылып 

тора аның, таныш темамы-юкмы, эш анда түгел, ә сугышны үзенең йөрәгендә кичергән, 

тойган (фронтларда катнашмаса да) кеше язганы күренеп тора аның.  

Сугыш ул бик катлаулы, кешенең бәгырьләренә сеңеп калган әйбер. Ләкин бит әле 

сугышның тагын бүтән төрлесе дә була. Соңгы вакытта мине гражданнар сугышы бик нык 

уйландыра башлады. Бөек Ватан сугышы, безнең яктан ул илне яклап, илне саклау өчен 

сугышу – изге сугыш ул безнең өчен. Ә менә гражданнар сугышы кем өчен изге булган ул, 

кем өчен изге булмаган ул, бүгенге көндә шуны төгәл генә әйтеп булмый. Чөнки уйлый-

уйлый фикерләр үзгәрә, фикерләр ныгый бара, кирәк булганмы ул сугыш, шуның хәтле 

кырылу? «Аклар» дип кызыллар кырганнар, «кызыллар» дип аклар кырганнар – берсен-

берсе үтерешкән халык. Шулкадәр кан коелган. Менә ул ник кирәк булды икән? Шуңа 

һаман төшенеп бетеп булмый, чөнки фикерләр дә төрле. Инде дөньяга төрлечә карый 

башлагач, бу безне борчылдыра. Мин яңа гына шул турда бер шигырь яздым. Моны язарга 

мәҗбүр итте, Солуян дигән рус руханиеның әйткән сүзләре бар: «Туганнар үлеме белән 

тынычлык та, бәхет тә табып булмый», – ди ул. Менә шул уй мине шигырь язарга мәҗбүр 

итте. Ул «Каргыш» дип атала.  

 

Бәхет шунда дисәң, эзләп китә. 

Җирнең кырыена җитә ул. 

Утка салыр үзен – бәхет эзләп 

теге дөньяга да китә ул. 

Алдаганнар аны гомер буе, 

алып барабыз, дип, бәхеткә. 

Башын салган, йә бәхетсез калган, 

юлбашчысын илткән тәхеткә. 

Бер кешене алдау кыенрак. 



Кеше уйлый. Көтү – дивана. 

Бергәләшеп үтерүләр ансат, 

тик «дошман»ын күрсәт син аңа. 

Күршесенең йортын күрше яккан. 

Бертуганы аткан туганга. 

Ата улын аскан, ул – атасын... 

Бәхет кенә аннан булмаган. 

Яңа тормыш..! Яңа кеше..! 

Ирек..! 

Янып торган сүзләр ут булып. 

Халыкларның йөрәгенә кергән 

агуланган зәһәр ук булып. 

Агуланган кеше, ил, җәмгыять. 

Агуланып каннар акканнар. 

Аерып кара илнең кан елгасын – 

кайда кызыл, кайда ак каннар?! 

Гөнаһсыз җаннар каберлеге – 

бу җир тора кат-кат үлемнән. 

Йөз меңләгән кеше белән бергә 

илнең рухы, җаны күмелгән. 

Уйнаганнар «бәхет» сүзе белән: 

бәхетеңне, әнә, кем алган. 

Кырылышкан халык. 

Дәүләт ауган. 

Йә, бәхетле булып кем калган?! 

Җәза булып кайта бүген шулар – 

җиңү итеп аны без алдык. 

Каргыш булып кайта бүген шулар – 

күтәрергә аны без калдык. 

Язмышы дип карый әле кеше. 

Ялгыш дими. Әле куркыта. 

Баласына, безне мактый-мактый, 

изге китап итеп укыта. 

Күп ашады черек бәрәңгесен, 

мана-мана тозсыз сүзенә. 

Якты көнгә пәрдә булып тора 

трахомасы халык күзендә. 

Тәннәр тоткын. Рухыбызда ачлык. 

Көтүлекләр иркен – азык юк... 

Җан ишетми – чукрак – 

аның өчен юк мәрхәмәт, 

савап, язык юк! 

Алып кереп китте сусыз чүлгә 

әкият-идеяләр ярышы. 



Өрәк сыман тора ил өстендә 

гражданнар сугышы каргышы. 

Бер гаепсез атылганнар каргый. 

Асылганнар каргый дарлардан. 

Җирдән килә каргыш, Күктән иңә – 

кан исләре килә карлардан! 

Шартлау булып килә бүген каргыш. 

Сугышалар илдә халыклар. 

Берсен берсе ата, аса, суя... 

Бу гөнаһны кемнәр ярлыкар? 

Ишетелә бүген кан авазы: 

нинди җанның сызлый ярасы? 

Әллә һаман илнең кайтавазы, 

әллә инде бүген яңасы... 

Шомландыра, офыкларга баксаң, 

алсу болытларның агышы... 

Кан куера – кызылая бара 

офыкларда кояш баешы... 

 

Сугышның афәтен бернәрсә белән дә үлчәп булмый икән. Хикмәте шунда: ул сугыш 

кайбер милләтләрне бөтенләй аяктан ега, бик озакка рухсыз, культурасыз итә, тел, әдәбият 

үсеше үзенең тиешле юнәлешендә бармый. Бигрәк тә халык җаны җәфалана. Иң мөһим 

нәрсә дип менә шушы халык җаны, халыкның рухы дигән әйберне саныйм мин. Чөнки 

халыкның саулыгы-тазалыгы аның таныклыклары белән генә билгеләнми. Халыкның рухы 

нинди, культурага карашы нинди, аның әдәбиятка карашы нинди? Хәзер бит безнең менә 

бу байлыкларыбызга игътибарсызлык көчәйде. Кыскасы, без хәзер үзебезнең 

культурабызга үзебез, гореф-гадәтләребезгә, электән килгән байлыгыбызга, рухларыбызга 

үзебез үк кырын карый башладык, якын күрми башладык. Бу бит тагын шул ук дөрес 

яшәмәгәннең, менә шул сугышларның, һәм башка, һәм башка төрле сәбәпләрнең чагылышы 

булып тора. Менә шуңа күрә сугыш темасын ташлап та булмый, чөнки аның сугыштан 

соңгы сәбәпләре дә билгеле безгә. Әгәр дә халык үзенең культурасыннан аерылса, ул инде 

дөрес тормыш алып бара алмый.  Менә бүгенге безнең тормышыбыз шуңа ачык мисал 

булып тора. Хәзер китапка хөрмәт кимеде. Шигырьгә хөрмәт кимеде, картиналарыбызга  

хөрмәт кимеде. Чөнки кайгы анда түгел булып чыкты, без чыктык ачлыкка, ялангачлыкка. 

Бүтән, матди байлыкларыбыз җитәр, артып китәр. Ә рухи байлыкны каян алабыз, әгәр дә 

шушылай яшәүне дәвам итсәк, менә бөтен куркынычны  мин шунда дип саныйм. 

Гамир:  Фикерләрең  белән килешәм, Кадыйр туган. Чынлап торып без бүген рухи 

ярлылыкка, иң түбәнлеккә төшеп киттек. Син аны ничек күз алдына китерәсең? Безнең 

менә шушы халәттән чыгу юллары бармы? Ничегрәк уйлыйсың ул турыда? Тел бетсә, 

халык бетте дигән сүз бит инде, шулай бит? 

Кадыйр:  Әйе, бу турыда бик күп яздык та, бик күп сөйләдек тә. Ләкин менә бит ул 

бер төрле генә торса икән ул. Кичәге хәл бер төсле, бүген ул төр тагын да катлаулана, иртәгә 

тагын да катлаулана бара, менә шунысы бик аптырата аның. Хәзер инде безнең суверенлык 

дип, бик нык уйланып йөргән вакытыбыз. Суверенлык игълан иттек. Әле менә сөйләшеп тә 

утырдык, кичә Башкортостаннан безнең республиканың беренче президентына котлау 

чыгардылар. Ләкин  мин менә шуңа аптырыйм, нишләп соң безнең илебезнең җитәкчеләре, 

Горбачев, Ельцин кебек кешеләребез, башка илләрнең президентлары сайлануга икенче 

көнендә аларны котлыйлар. Ә менә үзебезнең илдә үзебез сайлап куйган, без сайлап куйган, 



халык сайлап куйган президентны котларга аларның теле әйләнми. Алай гына түгел, ул 

президент аларга кирәк түгел булып чыккан, безнең халык теләге аларга ярамый. Бу, 

аерылып китеп түгел, менә шушы илдә, үзебезнең эшебездә, үзебезнең тормышыбызга 

үзебез җавап биреп, бер кешенең дә кесәсенә кермичә, бөтенсоюз күләмендәге кирәк 

расходларны-чыгымнарны уртак бүлеп тотып, үзебез турында үзебез кайгыртып яшәргә 

дип җыенган вакытта, алар шуны танырга теләмиләр. Менә ул әйбер бик нык борчый. Ә 

инде чынлап та әле һаман да безнең югарыдагы дәвам, политикасы бер дә безнең халыклар 

өчен дигән политика түгеллегенә ышана барасың. Эшләре, аларның фикерләре шуны 

күрсәтеп тора. Нишләп алай икән ул? Мин күптән түгел генә Мәскәүдә булып кайттым. 

Шунда очрашып сөйләшкән вакытларда: 

– Сезгә нәрсәгә кирәк булды инде бездән аерылырга? Әйбәт кенә яшидер идек,– дип 

әйтәләр.  

– Ник кирәк икәне билгеле, – дим мин аларга, – әгәр дә без бөтенебез дә тигез булгач, 

барыбыз да, беребезгә беребез ул кадәр үк комачауламагач, без бит хәзер дә сезгә 

комачауламыйбыз, сез дә безгә комачауламыйсыз, ә менә нигә аптырыйсыз соң аңа? – дип 

сорагач, алар бер дә җавап бирә алмыйлар.  

Шуңа күрә бу мәсьәлә бүген безнең җанны басып торган бер таш булып тора ул. 

Соңгы вакытта язган кайбер шигырьләремдә дә һаман шушындыйрак мәгънә ята, шуннан 

арынып булмый. Менә мин берничәсен укып китим әле шуның: 

«Ямьсез көннәр»: 

Дөнья ямен эзләп йөри идем 

сандугачлар кунган таллардан. 

Эзли идем гомерләрнең төсен 

кояш баешыннан, таңнардан. 

Табигатьтә генә түгел икән 

дөнья ямьнәренең бизмәне. 

Кешеләргә баксаң, күренә икән 

дөньяларның ямьнән бизгәне. 

Кешеләрнең елмаюы сүнсә, 

ямьсезләнә тормыш, сүрелә. 

Кеше матур булган чакта гына 

дөнья матур булып күренә. 

Табигатьнең ямьсез вакыты юк, 

ямьле, гүзәл була көзен дә. 

...Карашлары сүнде кешеләрнең, 

нурлар бетте кеше йөзендә. 

Ник елмайсын берәү! Йә еласын! 

Йә шаркылдап берәү көлсен лә! 

Шауламый да кеше, дауламый да, 

кеше бары авыр көрсенә. 

Каный йөзләр, кемдер төртеп екса, 

тыныч кына атлап барганда. 

Бер дә матур түгел икән дөнья 

халык мескен булып калганда! 

Караңгы көн. Ямьсез көннәр җитте. 

Тоймадык та гомер үтүен. 

...Ургыла да ага, ага авыр болыт, 



хәтерләтеп сарык көтүен. 

 

Шул темадарак язган тагын бер шигырь. Ул «Аяк тая» дип атала: 

 

Без бәхетле булган бала чакта – 

«бабабыз» да булган, «атабыз» да. 

Шаккатабыз бүген, үткәннәргә 

бер әйләнеп кире кайтабыз да. 

Без ничәнче буын? Ничәбезнең 

уйлар ялган, сүзләр, юллар ялган? 

Кайда калган безнең бисмиллабыз? 

Юлның башы безнең кайда калган? 

Алдануны аңлау ансат түгел. 
Гомерләр дә әрәм, Кеше әрәм. 

...Рәсеменнән көлеп карап тора 

акылыннан шашкан бөек адәм. 

Юл күрсәтеп тора мәйданнардан. 

Киләчәккә карап кулын сузган. 

Бер ыргылгач йөгереп киткән идек... 

Өерелеп калды артта тузан. 

Туктап калдык. Инде ни күрәбез 

үзебезгә үзебез карап баксак? 

Атларыбыз юлда ятып калган, 

күзләребез тонган, аяк аксак. 

Адашканны дөнья көтеп тормый. 

Гомер уза җирдә, вакыт чаба. 

Артта инде юллар җимерелгән. 

Сукмак та юк безнең алга таба. 

Безне дәшеп торган учак та юк. 

Дәртебез дә сыек, дәрманы да. 

Кодрәт бирмәс кебек Җирдән түгел, 

Күктән килгән бөек фәрманы да. 

Арынмасмы шулай томаннардан –   

атмасмыни инде безнең таңнар? 

Караңгыдан чыгып җитә алмый 

таралышып бетәрмени җаннар? 

Соңгы тапкыр талпынудыр безнең: 

Хыял кая? Иман? Кыйбла кая? 

Аяк астын капшап атлый кеше – 

аяк тая җирдә, аяк тая... 

  

Гамир:  Шигырьләреңдә, Кадыйр, чынлап та халкыбызның бүгенге уйлары, бүгенге 

фикерләре чагылып җәелеп ята, бөтен ачыклыгы белән күренеп тора. Шундыйрак 

шигырьләрдән тагын берничәне укып китсәң иде. 



Кадыйр:  Халык дигәннән, соңгы елларда язган бер шигырь укымакчы булам.  

Мәскәүдә чак, телевизор карап утырган вакытта,  бер ханым бик әрнеп, йөрәккә үтәрлек 

итеп: «Ичмасам бер тапкыр гына булса да дөресен сөйләшсеннәр иде, шул хәтле туйдырды 

бу ялган»,– дип әйтеп куйды. Шул кичтә үк мин шушы шигырьне яздым. «Ялган» дигән 

шигырь: 

Арган иде халык. Басты хәсрәт 

сак-сокларның авыр сагышыдай. 

Килеп керде, ишетелде безгә 

оҗмах сандугачы тавышыдай. 

Яңа йортка кергән хуҗа кебек, 

бу көннәрне йөрдек бәйрәм итеп. 

Бик сусаган, корган, кипкән идек... 

Эчтек аны салкын әйрән итеп. 

Бик сөендек: шундый әйбәт, татлы 

бальзамнары әле безгә калган. 

Аллы-гөлле, сый-хөрмәтле илгә 

ашкындырып торды матур ялган. 

 

Күрдек алда җәннәт капкаларын. 

Алга дәшеп матур сүзләр торды. 

Ура! ярдык, арба ватылса да... 

Тамак бетте, тәмам күзләр тонды. 

Комсыз эчтек. Исерешеп беттек. 

Беребезне беребез тыя алмадык. 

Сәрхүшләнеп, махмырланып җиттек. 

Булган акылны да җыя алмадык. 

Айныдык та..,  артка, алга бактык... 

Без арбадан күптән төшеп калган... 

Кесә төбендәге кәнфит сыман 

килеп чыкты шунда тагын ялган. 

 

Кыршау кебек башны кысып торган 

авыр уйлар үткән кебек булды. 

Җыерылды кашлар. Йөрәк әрнү 

беркавымга беткән кебек булды. 

Өметебез тагын чәчәк атты. 

Үзгәрербез! дидек. Үзгәртербез! 

Исе китәр әле! Бу дөньяга 

зирәклегебезне күрсәтербез! 

Безгә яңа кирәк: Кеше, Дәүләт, 

сүзләр, уйлар –  барысы да яңа! 

Авыз ачык калган... Борылып баксак.., 

илнең итәкләре дөрләп яна! 

Гаярь иде башлап баручылар. 

Ул кодрәтне алар каян алган? 



Алдадылар! Тагын исердек без! 

Аяктан ук екты яңа ялган. 

 

Без авыру хәзер. Кузгатмагыз! 

Аунап яту рәхәт, җиңел, ансат! 

Болай әле бераз яшәп булыр. 

Үләрбез күк, айнып, торып бассак. 

Дөреслектән, зинһар, коткарыгыз! 

Күтәрә алмас аны безнең йөрәк. 

Без — эчкече! Исерек! Без күнеккән –  

ялган кирәк безгә, ялган кирәк! 

 

Шуңа ялгап, тагын бер шигырь, кем ничек аңлар, анысы һәркемнең үз ихтыярында, 

ләкин, минем күңелгә килгәч, язмыйча булдыра алмадым. «Без түгел» дип атала ул 

(китапларда «Исерек эз» дип басылды, Горбачев мисалында, - иск. Ф.Х.): 

 

Ансаттыр, бүгенге гаеп 

сылтанса үткәннәргә. 

Ансаттыр, үзеңнең гаеп 

сылтанса бүтәннәргә. 

Синең дә чикле гомерең. 

Гомерең бер үтәр бит. 

Киләсе вакытлар өчен 

син үзең дә бүтән бит. 

«Ул» диярләр, «без» димәсләр. 

Калып булмас «без» булып. 

Калырсың тарих битендә 

исерек бер эз булып. 

Ул эздән барып та булмас. 

Булмас аннан кайтып та. 

Гафу итмәс кешеләр дә, 

гафу итмәс вакыт та. 

Артына борылып карар.., 

без түгел, яңа халык. 

Исерек эзгә күрсәтер 

һәм әйтер, хәйран калып: 

Бу кадәр күп сүз калмаган 

бер генә буыннан да... 

Исерә торган булган шул... 

ананас суыннан да. 

 

Әлбәттә, менә шулай итеп, бераз караңгырак, бераз усалрак шигырьләр генә язып 

булмый, гел аларны гына яза башласаң, бернинди өмет-фәлән калмаса, яшәве дә авыр 

булыр, әле без бөтенләй өметсез түгел. Менә шуңарак багышланган бер шигырь, «Казанда 

бер градус җылы» дип атала: 



 

Читтә йөргән вакыт. Сөендерә, 

безнең яктан җилләр иссәләр. 

Кошларга да кул болгыйсы килә, 

безнең якка таба китсәләр. 

Радиодан кайчак хәбәр килә... 

Һава торышлары...  Өемнән... 

Казанда, ди, бер градус җылы... 

Җылы булган өчен сөенәм. 

Бер градус җылы...  Йә, Ходаем! 

Шуннан ары инде суытма. 

Бер градус җылы... Ярый әле ул! 

Бик әйбәт ул... Шушы суыкта! 

 

Аннан соңында, халык та безнең бөтенләй диярлек тик ятмый. Халык үзенең 

тормышын дәвам итә. Яшьләребезнең дә безнең, аллага шөкер, бары да өметсезләнеп кенә, 

баш иеп кенә ятмыйлар. Менә мин шул турыда, үзебезнең милли хәрәкәтне күз алдына 

китереп, «Яшел байрак» дигән бер шигырь дә яздым бу арада: 

 

Зур түземлек биргән безгә Ходай. 

Сабырлыклар иңгән безгә Күктән. 

Бәлки безне шулар саклагандыр... 

Вакыт җитте ләкин, җитте күптән. 

Капка ачып беркем көтеп тормый  

бүген безгә бәхет өләшергә. 

Соңгы өмет, соңгы талпыну бу –  

көрәшергә, бары көрәшергә! 

Туры юлдаш булсын эшләребез. 

Ихлас була күрсен сүзләребез. 

Элсәләр дә алга кара пәрдә,  

үтә күрсен безнең күзләребез. 

Һәр милләтнең була көчлеләре. 

Һәр халыкның була батырлары. 

Көрәшләрнең башы гел бертөсле. 

Төрле-төрле була ахырлары. 

Батырларга гына ышану ялгыш. 

Көчлеләргә генә ышану ялгыш. 

Зәгыйфьләр дә көрәшергә тиеш –  

барыбыздан тора безнең язмыш! 

Күтәрелде Ил-йорт түбәсенә  

барча туганнарга дәшәр өчен. 

Без күтәрдек аны туган җирдә  

хөр мәмләкәт булып яшәр өчен. 

Азат булыр җан да, тел дә, ил дә – 

ахырына кадәр бергә барсак. 



Кадап куйдык туган-үскән җиргә –  

җилфердәсен мәңге яшел байрак! 

 

Гамир:  Кадыйр туган, шигърият кешелек дөньясының үсешендә, тән һәм рухның 

үсешендә иң бөек урынны тотып тора дибез. Менә СССРда, торгынлык елларында ул 

бераз сүрелә төштеме сыман, халык, укучылар арасында  шигърият безнең бетә бара 

дигән кебегрәк фикер дә йөри. Ә синеңчә ничегрәк болар? Аның киләчәге бармы һәм ул 

ничегрәк, син, шагыйрь буларак, ничек күз алдына китерәсең? 

Кадыйр:  Бераз кызык та инде бу мәсьәлә. Әле торгынлык дигән сүзгә дә мәгънә 

биреп, аны белеп тә бетереп булмый. Торгынлык әллә ул үткән еллар, әллә хәзерге еллар. 

Торгынлык дип әйтеп булмый һич тә, моны бик җентекләп өйрәнергә кирәк.  Ләкин, 

шигърияткә килгәндә, шигърият халык тормышы белән бергә бәйләнеп барырга тиеш. 

Ләкин, халык менә шулай торгынлык кичерә дип, шигърият торгынлык кичерергә тиеш 

түгел. Чөнки шигырьнең темасы да бик күп, шигырь бит ул үткән эш турында гына түгел, 

шигырь – ул бүгенге көн турында да, шигырь– ул кешенең җаны. Кая гына ашкынмый да, 

кайда гына булмый кеше җаны. Кеше җаны бит ул бер дә йөзеп-айкап-иңләп чыга торган 

нәрсә түгел. Ул - катлаулы. Шагыйрь җаны бигрәк тә. Әлбәттә шигырьләр бик күп нәрсә 

турында языла, бик күп нәрсә турында уйландыра. Иң мөһим әйбер –  рухыбызны саклап 

калу.  Без хәзер бөтен теге вәзымлыклардан, сиңа тибеп акырулардан арындык бер кадәр. 

Минем әйтәсем килә, марксизм тәгълиматларыннан, алардан, политик үзгәрешләрдән без 

инде хәзер өстенрәк торабыз. Шуңа күрә безне хәзер табигать, җир, суыбыз, күгебез ныграк 

кызыксындыра. Чөнки без табына торган нәрсәләр: алар безнең йә аяк астыбызда, йә безнең 

яныбызда, йә безнең баш өстебездә, аны әллә кайдан эзләргә кирәк түгел. Аны безгә кемдер 

өйрәтә алмый, кеше аны җаны белән тоярга тиеш. Менә шул вакытта кешенең рухы тазара, 

ныгый. Шагыйрьнең дә шулай ул. Мин шуңарак бер тәңгәл шигырь укып китмәкче булам, 

«И, Тәңре!» 

 

Суына җан. Нишләтергә икән 

ташка әйләнеп барган бәгырьне? 

Сезгә дәшәм: Күгем һәм Кояшым, 

сиңа дәшәм әле, и, Тәңре! 

Бабаларым сиңа табынганнар. 

Кирәк бүген безгә кичәге. 

Әллә шуңа яшибезме һаман? 

Әллә шуңа кеше исәнме? 

Сезгә дәшәм, ташлар. Сез мәңгелек. 

Кеше буе җитмәс Тау иле. 

Рәнҗетсәк тә, үч алмыйча бездән, 

саклап кал син безне, Таң иле. 

Без талаган урман. Каен, имән... 

Куаклары җирнең, таллары... 

Сездә бүген өмет. Коткарыгыз! 

Суынып бара кеше җаннары. 

Бар шакшыны түктек. Елый-елый 

җыеп килдегез сез шуларны. 

Инде сездән мин мәрхәмәт сорыйм, 

елгаларым минем, суларым. 

Карашларым Җирдә, Суда бүген. 



Кояшымда, газиз Күгемдә. 

Язмышымны куйдым кыл өстенә. 

Бөтен гаеп минем үземдә. 

Мин үземне-үзем белмим бүген: 

әллә бетәм, әллә яңарам. 

Бабаларым сиңа табынганнар, 

сиңа карап мин дә ялварам. 

Кеше булып туган бит мин. 

Яшим һәм яшәргә телим мин мәңге. 

Сүнми торган гомер бир син миңа, 

мәңгелекне бир син, и, Тәңре! 

 

 Мин шулай дип уйлыйм: әгәр дә кеше үзенең үткәнен, бүгенгесен барлый алса, аңа 

тәнкыйть күзеннән карап үзен-үзе җәберләп, нишләдем мин, нәрсәдән, ни өчен болай дип 

үзенә-үзе чын бәясен бирә ала икән, киләчәккә чиста күңеле белән, алга чын өмет белән 

карый алса, ул вакытта безнең рухыбыз тазарыр кебек.  

Соңгы вакытларда, без бит инде күктән килүчеләр, дибез. Минем андый әйбер 

күргәнем юк, андый нәрсәләр әкият кебек кенә тоела ул. Ләкин, ничектер,  без күк белән 

бик нык бәйләнгән булырга тиеш. Ул минем аңда, күңелдә,  җанда. Чөнки без Аллага 

мөрәҗәгать итсәк тә, Аллаһы Тәгаләгә дәшсәк тә күккә карыйбыз. Без гашыйк булсак та 

йолдызларга, күккә карыйбыз. Без күктән нидер эзлибез, җаныбыз эзли, үзебезне-үзебез 

эзлибез аннан. Менә шуңа күрә ул мәсьәлә уйландыра. Без Галәмдә ялгыз түгелдер дигән 

фикер тора күңелдә. Шул темага багышланган шигырьләремнең берсе «Кемнәр дәшә безгә» 

дип атала: 

Балачактан Күкләр якын булды. 

Үсә-үсә Күккә карадык. 

Гашыйк булгач, җиргә чалкан ятып, 

күккә карап йолдыз санадык. 

Хәзер дә бит һаман Күктә күзләр. 

Нәрсә көтәм? Нәрсә юксынам? 

Җиребездә нидер җитми кебек. 

Яныбызда кемдер юк сыман. 

Булмаганны кеше юксынмый ул. 

Булмаганны кеше тоя алмый. 

Тоя икән, инде сизә икән, 

йөрәккәен кеше тыя алмый. 

Тарта мине, магнитлардай тарта, 

көтә анда безне кемнәрдер. 

Эзли алар. Алар да бит безне 

йөрәкләре белән күрәдер. 

Галәм иркен. Тавыш ерак китә. 

Сөйләшәсе килә: Сез – кем ул? 

Галәм чиксез. Шушы чиксезлектә 

ялгыз булса бу Җир... мескен ул! 

Безнең өчен генә Кояш батмас, 

Безнең өчен генә Таң атмас. 



Ялгыз булу безнең – мөмкин түгел, 

ялгыз итеп Ходай яратмас! 

Ишетәм мин! Гомер буе безне 

кем чакыра? Безгә кем дәшә? 

Бар ул анда, бар ул тере җаннар... 

Күкләр белән күңел сөйләшә! 

 

Инде бик озак сөйләштек, шигырьләр дә укыдык, очрашуның бер йомгагы итепме, 

тагын бер «Сары чәчәк» дигән шигырьне укыйм да, шушының белән тәмамласак? 

 

Өченче ел инде, өченче ел... 

Дөнья тора тоташ сарыдан. 

Кырларына, урамнарга, хәтта,  

юлларына кадәр сарылган. 

Чәчәкләрнең булмый ямьсезләре. 

Табигатьтә матур барысы. 

Тик, нигәдер, соңгы елларында 

тишелә дә чыга сарысы. 

Һәр төсенә халык мәгънә биргән. 

Берсе шатлык. Берсе кайгысы. 

Кемнәр белә – чуар язмышларын 

алып килгән аңа кайсысы? 

Гел бер төстә түгел үткән гомер. 

Төрле чәчәк атты еллар да. 

Кызыл чәчәкләргә карый-карый 

туры килде шактый еларга. 

Аклары да булды, аллары да... 

Шыту белән шиңде алары. 

Булды әле шундый вакытлар да – 

бер чәчәк тә илдә калмады. 

Сары чәчәкләргә карап йөрим. 

Бөтен җирне баскан бу чәчәк. 

Ак булырмы? Әллә ал булырмы? 

Сары булыр микән киләчәк? 

 

Тапшыруның мөхәррире 

Гамир ГАЙФЕТДИНОВ . 

Аудиоязмадан алынды. 

  



 

 

1992 ел, 21 февраль. Яр Чаллы. Радио. 

 

Кадыйр Сибгатуллинның олы юбилеена багышлап 

 

Диктор Индира: Чаллы сөйли. Хәерле иртә мөхтәрәм тыңлаучыларыбыз. 

Репродукторлар янына елышыбрак утырыгыз, хөрмәтле милләттәшләребез. Сезнең 

игътибарга «Кама ягы – туган як, җырга-моңга тулган як» рубрикасыннан чираттан тыш 

сәхифә тәкъдим итәбез. 

Бүгенге сәхифәбезне шәһәребездә яшәп иҗат итүче күренекле татар шагыйре 

Кадыйр Сибгатуллинның олы юбилеена багышлыйбыз. 

«Юлга чыксам никтер күңелем 

Очар коштай канатлана. 

Әйтерсең лә балачагым, яшьлегем кабатлана. 

Юлга чыксам....» 

Гамир: Эфирда әлеге җыр яңгыраган саен әле 70 нче елларда ук бөек остазы 

шигъриятыбыз пәйгамбәре Хәсән Туфанга багышлап «Өлкәннәр» шигырендә: 

 

Юлларга чыгыйк әле без, 

бер нужа күрик әле. 

Рәхәтен, азабын бергә 

тигезләп  бүлик әле. 

 

Аркада – кадерле биштәр, 

көн кыска, барыйк, барыйк. 

Кемнәрнең хәлләре ничек –  

юлларга чыгып карыйк. 

 

Киткәннәр һаман барамы 

өметләр  өеп алга?  

Йөрәкләр юлда ара бит, 

җитәрләр микән бар да? 

 

Шырпысы юктыр берәүнең, 

яңгырда чылангандыр. 

Утым юк, учагым юк дип, 

ялгызы моңайгандыр. 

 

Ут бирик. 

Учак ягарга 

бер шырпы җитә бит ул. 

Дөньялар, шырпы сызсаң да, 

ялт итеп китә бит ул. 



 

Юлыннан язганнар булса, 

әрнидер, сүгенәдер. 

Тауларга менеп кул изик, 

биектән күренәдер. 

 

Нурларын күрми таңының 

ятадыр берәү оеп. 

Сызгырып китик яныннан, 

уянсын, торсын тоеп. 

 

Үзебез арсак, өшәнсәк, 

күрерләр, булышырлар. 

Юлларга чыгыйк, юлларга, 

юлда гел узучы бар, –  

 

дигән юлларын язган замандашыбыз Кадыйр Сибгатуллинның тыйнак һәм ихлас образы 

күз алдына килеп баса. Әле яңа гына шигъри бәйгегә чыккан канатлы ашкынулы чаптар 

еллары. Вакыт томырылып-томырылып күпме генә алга ыргылмасын, ул, ни өчендер, 

күңелдә һаман да шул бәйге тоткан җилкенчәк җайдак буларак саклана. Ә, уйлап баксаң, 

әллә кайда торгынлык елларында ук калган икән ич инде ашкынулы егет чаклар. Шагыйрь 

үзе дә остазыдай галәм белән гавәмне йөрәге аша уздыручы олы һәм зирәк фикер иясе 

булып үсеп җиткән. 

Индира:                  

Күңелләрнең төптән ачык чагы,  

керә тора яшәү ямьнәре. 

Бөтереп алды мине моңлы җилләр,  

сагышлары, назы, гамьнәре... 

Шигырь булып шытты алар миндә. 

Шигырь булып яфрак ярдылар. 

Шигырь булып чыкты алар миннән,  

шигырь булып миндә калдылар. 

 

Кадыйр урта мәктәптә укыганда ук шигырьләр яза башлый. Аның беренче китабын 

(«Әманәт», 1974 ел) укучылар һәм әдәби җәмәгатьчелек бик җылы каршылый. Бигрәк тә 

татар әдәбияты аксакалы Хәсән Туфан яңа талантка зур өметләр баглый.  

Гамир: Шәһәребездә яшәп иҗат итүче яшь шагыйрь Факил Әмәк, мәсәлән, 

«Васыятькә тугрылык» дип исемләнгән Кадыйр Сибгатуллин иҗаты турында 

уйлануларында бу хакта түбәндәгеләрне теркәп куя. 

Факил Әмәк: Әйе, аның шигъри көченә башта ук бөек Туфан үзе игътибар иткән 

һәм гомеренең соңгы көннәренә кадәр шагыйрь талантының бәрәкәтенә сөенеп, ышанып 

яшәгән. Алгарак китеп булса да әйтеп узыйк, Туфан исән чагында Кадыйр Сибгатуллин 

иҗатына карата тәнкыйтьчеләр, башлыча, уңай бәя биреп, Туфаннан cоңгы чорда исә кинәт 

«кыюланып», шагыйрьне шактый «кыйнап» та алдылар.  

...Әле алтмышынчы елларның ахырында ук Хәсән Туфан чордашы Сәйфи Кудашка: 

«…Һәм яшьләр, шагыйрьләр килгәләп торалар. Гаҗәеп талантлылары бар, сукин-



сыннарның. Яшь Тукайны хәтерләтәләр: коеп куйган шагыйрьләр генә түгел, Тукай 

тибындагы, синең алымдагы, политик та булган, төпле, акыллы шагыйрьләр.  ...Менә 

шулар шатландыра мине», – дип язган иде. 

Индира: Шагыйрь хөрмәтле остазының ышанычын тулысынча аклый. Хәзер ул – 

дистәгә якын шигъри җыентык авторы («Гамь», «Авазлар», «Хыял», «Таңнар, кичәләр», 

«Инану» һ.б.) Шуларның берсе Мәскәүнең «Современник» нәшриятында рус телендә 

басылды («Полет радуги»).  

Шагыйрь буларак, Кадыйр Сибгатуллинны бигрәк тә сугыштан соңгы һәм хәзерге 

авыл тормышы, җир кешеләре язмышы кызыксындыра. Аның шигъриятенең үзенчәлеге – 

үткәнебез, бүгенебез, киләчәгебезне киеренке, четерекле яклары белән дә ачарга омтылу. 

Ул тормыш күренешләрен җентекләп, фәлсәфи уйларга төреп, халкыбыз, туган илебез-

җиребез, милләтебез язмышы турындагы фикерләре белән бәйләп үреп бирә: 

 

Йөзә дөнья  Галәм диңгезендә. 

Шыплап тулган безнең кораб. 

Бара дөнья киләчәккә таба,  

бара дөнья алдын, артын карап. 

    

Гамир:  Кадыйр Сибгатуллинның тормышы, иҗаты турыдан-туры шәһәребез КамАЗ 

төзелеше белән дә бәйле. Төзелеш елларындагы тырыш хезмәте, ялкынлы иҗаты «КамАЗ 

төзелеше ударнигы» дигән мактаулы билге белән бәяләнде. Шагыйрьнең Чаллыга килгән 

елларын кордашы шагыйрь Мәхмүт Газизов менә болайрак хәтеренә ала. 

Мәхмүт Газизов:  Шагыйрь Миңкадыйр Сибгатуллин белән без бер заман кешеләре 

дип әйтергә мөмкин. Яшьтәшләр тирәсе булабыз. Аның үзен очратканчы, инде бер әдәбият 

мәйданында шактый гына очрашкан идек. Һәм менә көннәрнең берсендә мин аны Казанда 

күрдем. Әллә икебез дә авыл малайлары булганлыктан, әллә инде тормышның әчесен-

төчесен бик яшьли татыганлыктан, бик тиз дип әйтерлек сөйләшеп киттек, аралаша 

башладык. Һәм менә ул, ничектер, көтмәгәндә-уйламаганда, безнең өчен шулай тоелды 

инде, Чаллы шәһәренә килеп эшли башлады. Ул, баштан килеп, тулай торакка урнашты. Без 

берничә шагыйрьләр җыелып, яшь язучылар әле ул вакытта, һәм әдәбият сөючеләр аны 

эзләп, ул яши торган тулай торакка барган идек. Ләкин туры китерә алмадык, аны эштә 

диделәр. Ул заманда әле яңа гына аякка басып, ныклап оешып килә торган «Весенний» 

совхозына эшкә урнашкан булып чыкты, һәм без аны шул совхозда эзләп таптык. Ул, 

җиңнәрен сызганып, чын гаярь ир егетләр шикелле, ниндидер агрегатлар арасында майлап-

көйләп, әллә нинди тәрәзәләр ачып, кыярларга, яшелчәләргә су сиптереп йөри иде. Һәм, 

аның ул вакытта, билгеле, вакыты булмады. Без, шигырь сөючеләр, язучылар буларак, бик 

иркенләп сөйләшергә җыенып барган булсак та, безгә инде,  билгеле, кайтып китәргә туры 

килде. Ләкин, менә шушы совхозга баргач, андагы яшеллек арасында үзеңне хис итә 

башлагач, яңадан үзебезнең бала чакка, шул бәрәңге бакчаларына, әрәмәләргә, урман-

кырларга кире әйләнеп кайткан шикелле тойдык үзебезне. Менә, тегендә сөйләшә алмый 

калган сүзләр, шунда башка килгән фикерләр, күңелне яхшырткан уйлар, тибрәнгән күңел 

дулкыннары, йөрәккә бәргән һәртөрле хисләр, һәм, менә шушылай безнең табигать белән 

үзебезнең кеше арасындагы җепләрнең аерылгысыз ныклыгын әле без авылларга йөри 

башлагач, соңгы елларда бигрәк тә яңадан ныклап тойдык һәм яңарттык. Авылларга йөри 

башлагач дигән сүземне аңлатып китәм: Кадыйр Сибгатуллин Чаллы шәһәрендә Татарстан 

язучылар оешмасының матур әдәбиятны пропагандалау бүлеген җитәкләде һәм, билгеле 

инде, безгә шәһәр кысаларында гына калырга туры килмәде, ә берничә шагыйрь, язучы, 

авыл хезмәтчәннәре белән очрашуга чыгарга да туры килде. Менә без, мәсәлән, Мөслим 

районында, Алабуга, Тукай, Менделеев районнарында бергә булдык һәм, уңайлы-уңайсыз 

шартлар булуга карамастан, Кадыйр шушы тормыш ваклыкларыннан һәрвакыт үзен 



өстенрәк тоя иде. Ул безгә кайвакыт кырысрак булып күренсә дә, аның күңеле барыбер 

йомшак иде. Кунакханәләрдә ятканда яки ашханәләрдә сыек кына чәйләр эчеп утырганда, 

кызлар турында да, казлар турында да, йолдызлар турында да дип әйтсәң дә була, иркенләп 

сөйләшә торган идек. Мин аның кулга эләккән китапларының һәрбарсын да укып  барырга 

тырышам, һәм шагыйрьнең, Кадыйр Сибгатуллинның, шушы җирдә үзен яшәтеп үстергән 

табигатьтән аерылмавын тоям һәм шуның өчен бик шатланам. Ул шушы тимер-томыр 

арасында хәзер яшәсә дә, шәһәр тузаннарын, асфальт кызуларын иснәсә дә, ул барыбер 

иҗатында һәм үзенең күңеле буларак та барыбер авыл баласы, авыл шагыйре итеп тоям мин 

аны. Һәм менә ул, минемчә, бу кешенең үзенчәлекле бер сыйфаты, ул аны югалтмасын иде, 

мин аңа озын гомер телим. 

Индира: («Әни», «Башак шавы – тәүге бишек җырым...», «Мәхәббәт», «Шәһәргә» 

шигырьләрен укый.)  

Факил  Әмәк:  «Агач башын җил бора, адәм башын сүз бора» дигәндәй, шагыйрь 

иҗатына бер тәнкыйтьченең томанлы тамга сугып куюы, сиксәненче еллар ахырында 

Кадыйр Сибгатуллинның иҗатына бераз күләгә төшерде. 

Шагыйрьнең таланты өчен борчылу белдереп, яшьрәк 

тәнкыйтьчеләр, Кадыйр Сибгатуллин, бүтәннәр кызып 

китәргә ният кора башлауга гына, ни сәбәпледер, иҗатында 

сабырлана, сүлпәнәя һәм дә сүзгә юмартлана, көпшәкләнә 

төште дип белдерә башладылар. Шагыйрь исә иҗат итә бирде. 

«урынлы-урынсыз» дип, тәнкыйтьчеләр белән сүз көрәштереп 

вакыт сарыф итмәде. Рух ныклыгы, иҗади кыйблага тугрылык 

– Кадыйр Сибгатуллин бу төшенчәләрне эш белән раслады. 

Ялгышы да күптер –  

тормыш бит ул. 

Дөнья һаман булмый уңышлы.  

Ул үзе дә һаман әйтә тора: 

бурычлы бит егет,  

бурычлы… – дип яза ул. 

Кеше туган халкы, әти-әнисе, үзенең намусы, Җир-ана, 

бөек галәм каршында һәрвакыт бурычлы, тик бурычларны үз вакытында түләргә генә 

онытмаска кирәк. «Чын мәгънәсендә олы булган шәхес үз күңеленә тормышның бөтен 

күренешләреннән алып, кеше рухының иң-иң нечкә талпынышларына кадәр – барысын да, 

һәммәсен дә сыйдыра алырга тиеш», – ди Нобель премиясе лауреаты Герман Гессе. Бу 

сүзләр Кадыйр Сибгатуллинның иҗатына шактый туры киләләр сыман. 

Кадыйр Сибгатуллин шигърияткә татар шигыренең күп гасырлык традицияләрен 

саклаган хәлдә килде. Аның эзләнүләре, шигырь өслүбен ватып, вәзем җимереп, үзенчә 

яңгыраш тудыруда түгел, ә шигъри сүз, сурәтлелек һәм тасвирлауда яңа алымнар табып, 

шигырьдә үз тавышын яңгыратудан гыйбарәт иде. Янә дә бер сыйфаты – аның халык 

рухына, халык моңнарына табынуы. Мәсәлән, «Уел» дигән поэмасында ул болай яза: 

 

Тыңлыйк әле,  

тыңлыйк халык җырын, 

халык җырын тыңлыйк,  

халык җанын!  

 

Кадыйр Сибгатуллинның шигырьләрендә фикер, акыл ягы көчлерәк чагыла. Аларны 

хискә төреп бирә алуда ул билгеле уңышларга ирешә. 



Хис-фикер бердәмлеге – лириканың аерылгысыз өлеше. Шагыйрьнең уй-хисләре 

аша бу тормыш күренешләрен тагын да калкурак итеп күрәбез, күңелебез түренә үткәрәбез. 

Вакыйга-күренешләргә шагыйрь белән бергәләп бәя бирәбез, аларны яклыйбыз, яки кире 

кагабыз. Укучыларда үз рухына тәңгәл рух, гамь тудыра алу – шагыйрьнең көче дә шунда 

инде. Хәтта бу көч безне биеклекләргә дә ашкындыра ала: 

 

Ишетәм мин! Гомер буе безне  

кем чакыра? Безгә кем дәшә? 

Бар ул анда, бар ул тере җаннар... 

Күкләр белән күңел сөйләшә... 

 

Һәр талантның иҗатында этап-баскычлары була. Кадыйр Сибгатуллин «Таңнар, 

кичәләр» китабы һәм матбугатта соңгы вакытта чыккан шигырьләре белән яңа үрләр 

яулавын раслады. Поэмалар жанрында да үзен җитлеккән каләм остасы итеп танытты. 

«Утлар», «Уел», «Хыял», «Туфан белән сөйләшү» кебек поэмалар Кадыйр Сибгатуллин 

иҗатының эпиклыкка табан йөз тотуын күрсәтә. Поэмаларда фәлсәфи-публицистик 

тасвирлау үзәккә куела. Мин бу әсәрләр янына элегрәк язылган «Иргә чыкмый калган 

апалар» һәм 1991 елда дөнья күргән «Ленин мемориалы» әсәрләрен дә өстәр идем. 

Гамир:  Әйе, Кадыйр Сибгатуллин авыл җырчысы гына, гади шагыйрь генә түгел. 

Ул татар әдәбиятында мәшһүр Колгали, Мөхәммәдъяр, Сәйфи Сарайлы, Акмулла, Тукай, 

Такташ, Туфаннарның бөек миссиясен лаеклы дәвам итүче. Буыннар чылбырын бәйләүче 

чорыбызның олы бер шагыйре. 

Индира: ( «Кешеләрнең барын танып йөрим…» шигырен укый.)  

Гамир: «Гомерем дулкыннары». Бүгенге көндә татарның күренекле шагыйре булып 

җитешкән Кадыйр Сибгатуллинның әле генә табадан төшкән яңа китабы әнә шундый 

мәгънәле исем белән атала. Кырыс тормыш дулкыннары кага-суга булса да шагыйрь 

Кадыйр Сибгатуллинны гомер дәрьясының 50 яшь дигән тирәнлегенә исән-имин китереп 

җиткерде. Артта гамәле: эш-гамәлләр, язылган китаплар. Алда – якты хыяллар, олы уй-

ниятләр. Исән-имин булып алар да гамәлгә ашырга язсын. Кадыйр Сибгатуллинны гаять 

тыйнак, ихлас, ачык күңелле, саф шәхес, дидек. Моңа бер генә дәлил: шигырьләрен укып 

сокланса, табынса да әле шәһәрдәшләребезнең күпчелеге шагыйрьнең ничәмә-ничә еллар 

буена шушында, Чаллыда яшәп иҗат итүен белми дә торгандыр, дисәк, һич кенә дә ялгыш 

булмастыр шәт. Әйе, олы шагыйребез безнең үз арабызда. Барлык моң-зарларыбыз, 

дөньяның бөтен мәшәкатьләрен, ыгы-зыгыларын үз йөрәге аша үткәреп, тормыш-яшәү 

мәгънәсен безгә тирән фәлсәфәле үлмәс җырга салып, рухи мирасыбыз итеп кайтарып 

биреп тора. 

 

Сәхифәнең мөхәррире Гамир ГАЙФЕТДИНОВ.  

Аудиоязмадан алынды. 

 

  



1993 ел, 10 апрель. Казан. Татарстан радиосы. 

 

Шагыйрь Кадыйр Сибгатуллин иҗатына багышлана 

 

Алмаз: Хәерле иртә, хөрмәтле радио тыңлаучылар. Әдәби драматик 

тапшыруыбызны башлыйбыз. Быел иҗатлары Габдулла Тукай исемендәге Дәүләт бүләгенә 

тәкъдим ителгән әдипләр арасында без Кадыйр Сибгатуллин исемен дә ишеттек. Бүгенге 

тапшыруыбыз Кадыйр Сибгатуллин иҗатына багышлана. Радиостудиядә шагыйрьнең 

каләмдәше Нияз Акмал һәм әдәби тапшырулар редакторы Алмаз Мөхәммәдиев. 

Нияз әфәнде, шагыйрь Кадыйр Сибгатуллин иҗатына багышланган тапшыруыбызга 

нәкъ менә сезне чакыруыбыз юкка гына түгел. Беренчедән, сез кайчандыр, әле 70 нче еллар 

азагында ук «Идел» альманахында Кадыйр Сибгатуллин иҗаты хакында язып чыккан 

булгансыз һәм аны иң үзенчәлекле шагыйрьләрнең берсе дип бәяләгәнсез. Икенчедән, сез 

Кадыйр Сибгатуллинның иҗатын гына түгел, үзен дә шәхес буларак яхшы беләсез. 

Өченчедән, инде гомумән, шигърияткә битараф кала алмаган кеше буларак, Кадыйр 

Сибгатуллин иҗаты турында радио тыңлаучыларга әйтер сүзләрегез, әйтер фикерләрегез 

бардыр дип уйлыйм. 

Нияз:  Бүгенге көндә шигырь хакында, шигърият хакында сүз алып бару гаять кыен 

бер эш. Моның сәбәпләрен, Алмаз, сез үзегез дә яхшы беләсез. Моның сәбәпләрен сизгер 

күңелле кешеләр, хәбәрдар кешеләр аңлый, төшенәләр. Рухи кыйммәтләрнең бер төстән 

икенче төскә күчеп торуы, сәясәтчеләрнең сәхнә уены, алар алып барган гомум 

башбаштаклык һәм гомум буталчыклык читтән кергән товарлар белән кергән 

киноинтервенция, детектив әдәбият интервенциясе булу, телевидениенең кеше башын 

төрле очсыз, җиңелчә тапшырулар белән сыегайтуы, һәм башка сәбәпләр шигырь алдында 

да, шагыйрьләр алдында да җитди кыенлыклар тудыра. Шигырьне кабул итү өчен  йөрәкнең 

дә тере булуы, хиснең гаять сизгер булуы кирәк бит. Ә соңгы вакытта кеше күңелен, кеше 

акылын чәйнәп каптырганны йотарга күнектерү, кем әйтмешли, кешене көтүдәге бер  сарык 

итү процессы бара. Шигырь турында сүз йөртү кыен, дидем. Ләкин, шундый бер вакытта 

да мин, һич икеләнмичә, Кадыйр Сибгатуллин шигырьләренә мөрәҗәгать итә алам. Чөнки 

халык күңелендә, димәк, шигърияттә дә, үзгәрми торган, мәңгелеккә йөз тоткан даими һәм 

дәвамлы булган рухи кыйммәтләр бар. Гасырлар дәвамында, рухи үлемгә хөкем ителгән 

бер заманнарда да, халык  әнә шул дәвамлы кыйммәтләр бәрабәренә исән калган. Әнә шул 

кыйммәтләрне сизгер тойган шагыйрьләрнең иҗаты сәяси кысалардан, заман һәм чор 

кысаларыннан, тормышның аерым холык-фигыльләреннән өстен булып калган. Аларның 

иҗаты һәр чорда кеше күңеле өчен җан азыгына әверелгән. Кадыйр Сибгатуллин әнә 

шундый шагыйрьләрдән. 

Алмаз:  «Идел» альманахында чыккан язмагызда сез аның «Әманәт» һәм «Гамь» 

исемле китаплары турында сүз алып баргансыз. Ул вакытлардан соң инде шагыйрьнең яңа 

китаплары, яңа җыентыклары чыкты, һәм, менә, Кадыйр Сибгатуллинның «Таңнар, 

кичәләр» дигән яңа китабы Тукай бүләгенә тәкъдим итү өчен күрсәтелде. 

Нияз: «Әманәт» китабын, «Гамь» исемле китапны искә төшереп бик дөрес 

эшләдегез. Әлеге китаплар турындагы язмам минем Кадыйр Сибгатуллин иҗатына 

багышланган бердәнбер язмам булып калган. Бүген дә мин сүзне нәкъ шул китаплардан, 

«Әманәт»тәге һәм «Гамь»дәге кайбер шигырьләрдән башларга теләр идем. Гомумән, 

шагыйрьләр турында, әдипләр турында сүз алып барганда, аларның иҗатлары турында сүз 

алып барганда, гүяки аерым бер әсәргә генә тукталу дөрес түгел дип уйлыйм. Чөнки, иҗат 

юлы бербөтен, ул бер-беренә бик тә тыгыз бәйләнгән күренешләрдән, бер-береннән 

аерылгысыз халәтләрдән тора. Менә, хәзер дә, минем күз алдымда шагыйрь тарафыннан 

күп еллар элек язылган, укучыда бәлки башка төрлерәк кичерешләр, башкачарак хисләр 

тудырган бер шигырь бүгенге көнебездә үтә дә аваздаш түгелме? Мин аның кайбер 

юлларын хәтергә төшерергә телим. 

Әллә уйнап, әллә безне сынап, 



әллә дулап чаба бу атлар. 

Зилзиләдә басып торабыз күк, 

егылышып ята зуратлар. 

И, ыргылды атлар басуларга,  

тышауларын өзеп чаптылар.  

Бәкәлләре сынып-сынып кала,  

Күзләрендә – кайнар чаткылар. 

 

Әгәр дә мин кайбер сүзләрне алыштырсам, бутап әйтсәм, шагыйрь үзе дә, аны 

яратып укучылар да мине гафу итсен. Бу тапшыруга мин «Әманәт» китабын да, «Гамь» 

китабын да табып китерә алмадым. Кибетләрдә юк. Шуңа күрә, яттан, хәтердә калганча 

гына укыйм. Хәер, монысы сүз уңаеннан. Ә төп сүз бит шигырьнең үзе турында. Болында 

атлар көтеп йөргән малайлык вакытын бер сурәт итеп алган да, шагыйрь шушы сурәтне 

халык язмышына салган. Әйе, безнең халык язмышында ат иярләү, ат менү аерым бер 

символга ия. Хәтта, шундый гыйбәрә дә бар: «җәяүлегә калган татар» дип әйтәләр. Татар 

өчен иярдән егылу, җәяүлегә калу – иң зур хурлык. Кадыйр Сибгатуллинның шигырен 

дәвам итик: 

Баш астында яшел түшәк икән,  

юрганым да яшел икән… дим.  

Кочагында ятып, бу болынны  

төштә күреп ятам икән мин. 

…Чабышлар да башка, «тайлар» башка,  

бормаланып беткән тугайлар… 

Кешни- кешни борылып килмәс инде, 

без егылып калсак бу «тайлар». 

 Шулай. Атлар бүтән, узышчылар да бүтән, тугайлар, язмыш тугайлары боргаланып 

беткән. Ә безнең бүгенге көнебез нәкъ шулай түгелмени? Әмма, әйткәнемчә, шагыйрь өчен 

мәңге искерми торган рухи кыйммәтләр исән кала. Шуңа күрә дә, бүгенге буталчык чорда 

яшәү мәгънәсен, аның төсмерен юарга теләмәгән, җан азыгы табарга теләгән кешеләргә мин 

нәкъ менә Кадыйр Сибгатуллин иҗатына йөз тотарга киңәш итәр идем. 

Алмаз:  Хәзер мин бер кызыклы язма тәкъдим итәргә телим. Ул, мөгаен, сезнең өчен 

дә,  Кадыйр абый Сибгатуллин өчен дә, аның укучылары өчен дә нәни генә бер сюрприз 

булыр. Чөнки, ул моннан нәкъ 24 ел элек 1969 елда яздырып 

алынган һәм хәзерге көндә Татарстан радиосы фондында 

саклана. Әйткәнемчә, моннан 24 ел элек. Анда Кадыйр 

Сибгатуллин үз шигырьләрен укый.  

Шул тасмадан Кадыйр Сибгатуллин тавышы 

яңгыратыла: 

1942 елда Балык Бистәсе районының Кече Укмас 

авылында туганмын. Үзебезнең районның Олы Солтан урта 

мәктәбен тәмамладым. Техник училище бетереп, Казан 

заводларының кайберләрендә электротехник булып эшләп 

йөрдем. Хәзер Балык Бистәсендә «Октябрь юлы» газетасы 

хезмәткәре. Казан дәүләт университетының татар теле һәм 

әдәбияты бүлегендә читтән торып укыйм. Шигырь язуны 

газаплы бәхеткә тиңлим. Миңа бәхетнең шундые кирәк. Җир, галәм, үзем һәм тормыш 

турында уйлар тынгы бирми. Шуларны шигырьгә саласы, матур шигырь язасы килә. Менә-

менә шуңа ирешермен кебек. 

Диктор тавышы: Кадыйр! Шигырьләреңне укып күрсәтерсең бәлки. Рәхим ит. 

Кадыйр укый. «Кар яуганда»: 

Инде җиргә күпме карлар яуган... 

Барысы да шушы бер кышта. 



Кара! Җиргә күпме карлар яуган... 

Барысы да ап-ак, чип-чиста. 

Карлар ява, безнең иңгә ява, 

күтәрүе карны җиңел лә... 

Кар яратсаң, яңгырын да күтәр,  

бозларын да күтәр, иренмә. 

«Языгыз хатлар»: 

Тормышта була якыннар, ятлар, 

сагыш һәм кайгы торгалый сакта. 

Якын итсәгез, языгыз хатлар, 

еракта чакта, бер ялгыз чакта. 

Иптәш күрсәгез, чынлап сөйсәгез,  

саран булмагыз җылы хисләргә. 

Сөенсен әле бу да, дисәгез, 

янда булыгыз ялгыз кичләрдә. 

Языгыз хатлар, җылы нур салып, 

бер хат язуы авыр түгел лә. 

Языгыз хатлар ялкынга манып, 

бер хат бәясе кыйммәт күңелгә. 

 

Алмаз:  Шагыйрьнең әле яп-яшь чагы. 1960 еллар азагы. 60 еллар дигәннән, бу чор 

безгә бик күп талантлы шагыйрьләр биргән, шагыйрьләрнең тулы бер буынын. 

Нияз:  Мин үзем шагыйрьләрне буыннарга бүлеп йөртүне бик үк өнәп бетермим. Бу 

хакта матбугатта да әйтеп чыкканым бар. Ләкин, бу әле билгеле бер еллардагы билгеле бер 

буындагы үзенчәлекне күрмәү, сизмәү дигән сүз түгел. Чыннан да, менә 60 еллар башында 

әдәбият мәйданына килгән, шул елларның демократик сулышын тоеп калган шагыйрьләр 

бик бәхетле. Аларның зур бәхете – максатлар уртаклыгын тою, рухи бердәмлекне тою. 

Урынлымы-урынсызмы, шундый бер чагыштыру китерергә телим. Әйтик, патша 

галиҗәнәпләре үз указларына кул куйганда ничек дип башлаган әле, «мин» дип түгел бит, 

«без» дип башлаган. «Без, патша галиҗәнәпләре, фәлән-фәлән, фәлән-төгән». Бу бит 

патшаның үзен күплек санында әйтеп күрсәтүендә түгел, ә бәлки аның сүзе артында күпләр, 

бик күпләр торганлыгына ишарә. 60 нчы еллар шагыйрьләре иҗатында да мин әнә шундый 

бер төсмер күрәм. Гәрчә бик үзенчәлекле булсалар да, үзләренең шәхси «мин»нәре бик 

калку булса да, бу шагыйрьләр иҗатында «без» дигән сүзне еш очратырга була. Әйе, нәкъ 

менә «без» исеменнән, бик күпләр исеменнән әйтелгән сүз. Равил Фәйзуллинның 

«Гадиләргә гимн»ын алыгыз. Алыгыз Ринат Харис шигырьләрен. Зөлфәт һәм Мөдәррис 

Әгъләмов иҗатында да нәкъ менә шул ук «без» дигән тойгы тулып ята. Бердәмлекне тою, 

үз атыңда, үз янәшәңдә рухи фикердәшләрең, мәсләттәшләрең барлыгын тою бу. Моны 

тойган шагыйрьләр бәхетле. Кызганыч, бүгенге көндәге, бүгенге демократик рухтагы 

тормышта мин яшьрәк шагыйрьләрнең мондый үзенчәлекләрен таба алмыйм. Күрәсең, 

демократиянең монысы кыргый капитализм белән яраклашып шагыйрьләрне үз эчләренә 

бикләнергә мәҗбүр итте кебек. 

 Кадыйр Сибгатуллин иҗатында исә, әгәр игътибар итсәк, элек-электән әнә шул 

«без» дигән тойгының «мин» дигән тойгы белән үрелеп килүен күрербез.. Бу исә үз 

язмышында башкалар язмышын, башкалар язмышында үз язмышын тоюдан килә. 

 

Без яратмый, җирдә кем яратсын, 

чиге бармы матур хисләрнең? 

Шашып сөя алсам, яшәп булыр, 

мәхәббәтем сүнсә нишләрмен?! 

– дип яза шагыйрь, йә булмаса: 

Әкиятләрдә, романнарда ул без, 



ул мин очам хыял атында. 

Поэмалар әле язарбыз без 

бөек яратулар хакында,  

– дип белдерә. 

Игътибар иткәнсездер, аның шәхси «мин»е, һәрчак «без» дигән кодрәтле бер сүз 

белән үрелеп бара. Үз язмышын башкалар язмышы белән бәйләп гомумиләштерә белүе 

шагыйрьгә таяну ноктасын – инану алып килә. Әйдәгез, аның нәкъ менә «Язмыш» 

(китапларда «Юлда үскән арыш» - Х.Ф.Х. иск.)  дигән бер шигырен укып үтик: 

 

Серкәләнеп уйный кырда арыш… 

Туган йортка әле кайтып барыш,  

бераз сагынып, бераз сагындырып,  

үрәчәдән аяк салындырып. 

Гаярь атлар каты басып бара,  

тимер арба тирән эзләр сала… 

Көпчәк үткәч, арыш торып кала,  

торып кала, ләкин, башы кара. 

Юлда үскән башак шуңа дучар:  

дегет белән буяп уза күчәр. 

Әллә буш син, әллә тулы җелек –  

арба күчәрендә җитә дегет. 

Бергә-бергә бер келәттән чыккан,  

кайсы кырда, кайсы юлда шыткан;  

бусы юлга төшсен дип сайламый  

чәчкәндер лә кеше абайламый. 

Орлык булып йөктә барасың да,  

ялгыш кына төшеп каласың да,  

интегәсең чиста башың белән 

дегет сөртеп  көпчәк арасында. 

Каныга бит мәрхәмәтсез язмыш:  

бер башакта ничә арба сагыш! 

Серкәләнеп уйный шул ук арыш,  

дегет сөртеп тора шул ук арыш. 

Бераз сагынып, бераз сагындырып,  

үрәчәдән аяк салындырып,  

кайтып барыш  төрле уйлар уйлап,  

арыш башын дегет белән буяп. 

 

Алмаз:  Нияз әфәнде, бу сөйләшү башында әйткән бер фикерең күңелгә уелып 

калды. Сез: «Чит ил товарлары белән бергә киноинтервенция, детектив әдәбият 

интервенциясе бара», – дип әйттегез. Бу күренеш, әгәр чыннан да бар икән, татар 

әдәбиятына һәм шигърияткә ничек тәэсир итәргә мөмкин? Безнең бит зур тарихы булган үз 

әдәбиятыбыз, бай шигъриятебез, олы исемнәргә лаек булган шагыйрьләребез бар. Менә 

бүген дә без шундый шагыйрьләрнең берсе турында сүз алып барабыз түгелме? 

Нияз:  Мин һич тә татар әдәбиятының, татар шигъриятенең дан-дәрәҗәсен киметеп 

күрсәтергә теләмим. Ләкин, чынбарлыкка да күз йомарга ярамый бит. Әйтик, элеккеге 

СССРда булган Киностудияләрнең яхшы фильмнары юк идеме? Ә соңгы вакытта, игътибар 

итсәгез, барлык кинотеатрларны чит ил фильмнары биләп алды. Мәскәүнең зур 

нәшриятлары тәрҗемә китаплары, көнбатыштан алынган детектив китаплар чыгару белән 

шөгыльләнә. Бу бит юкка гына түгел. Димәк, барысы да акчага, табып алуга корылган. Без 

дә шул юлдан бик теләп китә алыр идек. Ләкин, Мәскәүнең максаты белән татар халкының 

өмет-омтылышлары бу очракта һич кенә дә тәңгәл килә алмый. Йөзләгән нәшрияты, 



меңләгән газета-журналлары булган Мәскәү шулар нәтиҗәсендә инде тәмам маемлаган. Ә 

безгә әле югалтканны эзләп табарга, җуйганны барларга, калганны торгызырга, туфракка 

яңа бөртекләр салырга кирәк. Татар халкының үз хезмәт җимешен үзе хәл кылырга хакы 

булган кебек үк, үз интеллигенциясен булдырырга, үз зыялыларын булдырырга хакы бар. 

Чималны арзан хакка чит илгә чыгарып, әзер продуктны инде кыйммәт бәягә сатып алган 

кебек үк, без инде элек тә рухи азыкны гел читтән алып яшәдек. Чөнки үз зыялыларыбызга 

игътибар юк дәрәҗәсендә иде. Моның да сәбәпләре бар. Ә менә мөстәкыйльлек дип сүз 

йөрткән бер мәлдә бүген без чын зыялылар, интеллигенция вәкилләрен тудыру турында 

ныклап уйланырга тиеш. Шунсыз  бернинди мөстәкыйльлек тә булмаячак. Ул Татарстан 

нәшриятында чыккан китаплар хәтта үзләренең тышкы кыяфәте белән генә дә 

интервенциягә каршы тора алмаячак. Әле моны аңлап бетермиләр. Әле моны язучы 

әдипләрнең бер кирелеге, тискәрелеге, үз сүзен сүз итәргә тырышулары дип кенә карыйлар. 

Ә шул ук вакытта шигъри әдәби мәйданда, китап продукциясе базарында әле шул 

интервенция белән бәйле хәлләр барган бер заманда, безнең көндәлек матбугатны чиле-

пешле шигырьләр тутырды. Философ шагыйрьләр, һәр сүзне үз йөрәге аша  үткәреп язган 

әдипләр, бер мәлгә тынып, уйланып калган, чорның сулышына колак салып тыңланган 

халыкка дөрес сүзне җиткерү хакына тукталып уйланган бер мәлдә, моңарчы кайдадыр 

күкрәк  дәфтәренә  җыр-такмак, истәлек язып йөргән яшьләр, шактый өлкән яшьтәге 

абзыйлар уянды. Боларга чорны аңлау да, халык каршында да, шигърият каршында да 

җаваплылык тою да кирәкми. Матбугат битенең киңәюеннән файдаланып, тизрәк үз 

язмаларын, «шигырьләрен» бастырып калырга омтылалар.  Болар интервенция турында әле 

уйлана алмый. Болар әле әдәбият мәйданында үзләре дә бик кечкенә генә, әмма әрсез 

интервентлар. Базар дөньясына ясалма шигырь белән кереп булмаячагын болар әле тиз генә 

төшенмәячәк. Мин бу хакта ни өчен шулай сөйлим, чөнки беләм, әгәр дә бүген шигъри сүзгә 

таләп үзгәрмәсә, әгәр дә бүген әдәбиятка игътибар артмаса, әгәр дә Татарстан хөкүмәте 

әдәбият язмышы турында җитди итеп уйлана белмәсә, татар әдәбиятын котылгысыз упкын 

көтә. Бу һичшиксез шулай. Ике-өч язучы янына барып, аларның хәлен сорашып, сөйләшеп 

кайту ул әле, гомумән, татар әдәбияты язмышы турында кайгырту түгел. Әдәбиятка, 

сәнгатькә, шигърияткә җитди карарга вакыт. Күңелемдә әнә шундый авыр уйлар, әйтер 

идем, борчулы уйлар булганга күрә, Кадыйр Сибгатуллинның иҗаты Тукай бүләгенә 

тәкъдим ителгән дигән сүзне ишеткәч, мин шатландым. Ниһаять, чын шигырьне аңларга 

вакыт. Безгә чын шигъриятне таный белергә, танырга өйрәнергә вакыт. Элек ярый ул, инде 

ярагандыр, элек кул селтәгәннәрдер, ярар, татарга ничек тә бер бит инде ул, дип  

әйткәннәрдер. Әгәр дә без дөнья базарына чыгабыз икән, әгәр дә без чит илләр белән 

аралашачакбыз икән, димәк, мал-туарларыбыз да, башка төр продукцияләребез дә, язган 

әсәрләребез дә дөнья базарында дан тотарлык дәрәҗәдә булырга тиеш. 

  Алмаз: Нияз әфәнде, без хәзер радио тыңлаучыларыбызга Кадыйр 

Сибгатуллинның берничә шигырен тәкъдим итәрбез. Ләкин, аныңчы сезгә бер сорау: 

Кадыйр Сибгатуллинның иҗатында иң зур  үзенчәлек нәрсәдә? 

Нияз: Аның үзенчәлеге нәкъ менә шунда – үзенчәлектә һәм дә эчкерсезлектә. 

(Сәхифә азагында Кадыйр Сибгатуллинның үз тавышы белән укыган  «Дога», «Аяк 

тая» дигән шигырьләре яңгырый). 
Нияз АКМАЛ белән әңгәмә. 

Мөхәррире Алмаз МӨХӘММӘДИ.  

Режиссеры Фәрит ҖӘЛӘЙ. 

Тавыш операторы Эльвира ЗАРИФ. 

Аудиоязмадан алынды. 
  

 


